
sadja si Soan ka sana dan tinggalin ia sendirian ? Apa baek saia toenggoein sama-sama ? Tapinja saia maloe la, belon taoe katemoe belon apa, dateng-dateng kapergokan di sitoe. Bagimana baeknja bi Emot poenja pikiran ?“

„Hala nona ngomong sapata sadja saia soeda mengarti samoeanja. Memang djoega anak prawan masa ditinggal sendirian, soeroe toenggoein lakinja ? Salah-salah boleh kadjadian lagi seperti di dalem tjerita: lelaki jang poenja belon dateng, lelaki loearan nanti dateng ngadoe-biroe. Tapi perkara itoe apanja nona pikirin, itoe samoea saia sampe mengarti. Lebi doeloe saia nanti kasi taoe ba Kek-soen, kapan misti dateng di itoe roemah, habis dari sini saia sama nona nanti anterin nona Soan ka sana. Nah, kaloe nona soeda liat nona poenja tjoetjoe soeda tentoe tempatnja, nona boleh lantas poelang lagi; saia sendiri jang nanti toenggoein: kendati misti nginep samaleman djoega masa saja tinggal-tinggal kaloe ba Kek-soen belon dateng ?“

„Nantinja masa si Soan sendirian sadja di itoe roemah, enko Kek-soen tentoe tida salamanja ngedjontrot di sitoe. Biar nanti saia tjari'in satoe boedjang prampoean boeat temenin.“

„Kaloe nona bisa pikir sampe begitoe djaoe, ba Kek-soen nanti djadi lebi senang lagi. Ia djoega tentoe tida soeka, nona Soan tinggal sendirian sadja dalem roemah, kaloe ia tida ada sama-sama. Dja-

